
„Ja wěrim, pomogaj mójej njewěrje.” 
Mk 9,24 

Rozpšawa Serbskeje wósady 2020 

– wót Spěchowańskego towaristwo za serbsku rěc w cerkwi, źěłoweje kupki 
Serbska namša a serbskeju dušepastyrjowu Kathariny Huglarjoweje a Ingolfa 
Kśenki – 

 

1. Wósadne źěło 

Wót junija 2018 se źělitej Ingolf Kśenka a Katharina Huglarjowa/Köhler 25 % późěla faraŕskego 
městna za serbske dušepastyŕstwo. Z tym matej rownocasnje głownu zagronitosć za serbske abo 
serbsko–nimske namše we wótgłosowanju ze źěłoweju kupku Serbska namša. W lěśe 2020 jo ta 
kupka cełkownje 12 serbskich namšow w Dolnej Łužycy pśewjadła, mjazy nimi pěś jadnorěcnje 
serbskich. K teju licbje słušaju pód wuměenjami pandemije teke tśi namše online. Cełkowna licba 
namšarjow jo była 13101. Wjelika licba dalšnych namšow jo se wótměła ze serbskimi elementami 
ako módlitwy a kjarliže, ako na pśikład 21.06.2020, gaž stej wikarja Jachmann a Klaas w Kórjenju 
zaržałej skóńcnu namšu swójeju wósadnego projekta. Faraŕka Huglarjowa pśiwzejo do kuždeje 
namše serbske słowa w gronce tyźenja, serbski halelujawerš abo jadnu serbsku sadu we 
znatecynjenjach. Ku gódam se tradicionelnje spiwa w cerkwjach dešańskeje wósady „Na póli su 
pastyrje“, na śichy pětk „Něnt daj mój Jezus dobru noc“ a jatšownicu „O jatšowny row” teke na 
cysto nimskich namšach. Druge zarědowanja, ako wuswěśenje nowotwari horta zakładneje šuli 
Mata Kosyka 06.03.2020 a zwiganje wězby cerkwinego torma we Wjelikem Kólsku 27.10.2020, su 
se pśewóźili se serbskimi słowami. 

Lěto jo se zachopiło z nimsko–serbskeju muzikaliskeju namšu (liturgija Katharina Huglarjowa) 
w žylojskej cerkwi 05.01.2020. Katka Sprigodojc a Karolina Harpojc stej cytałej; Gregor Kliem jo 
grał stary słowjański gódowny spiw na wiolinje. Toś ten termin dej byś kšuta tradicija w kuždem 
lěśe. 

Na janšojskem studijnem zajězdźe wósady z fararjom Ingolfom Kśenki „Drogi pśez pusćinu” 10.–
18.02.2020 do Israela su se wobźělili žedne wósadniki, kenž se rozměju ako Serby, abo 

 

1  Pśi namšach online jo se licyli pśistupy w běgu jadnogo mjaseca. 

nanejmjenjej ako Nimce ze serbskeju slězynu: Dwa wobźělnika z Turjeja, styri z Janšojc a jadna 
wósoba z Drjenowa, Rogozna, Barbuka a Drjejc su se aktiwje póśěgnuli w rozgronach na swóje 
serbske kórjenje. Identita se pokazujo w rozgronje. Jano dwa woplěwatej swóje rěcne znajobnosći 
pśez aktiwne wobźělenje na serbskich namšach, rěcnych kursach abo pśi spiwanju w chorach. Tśi 
dny pó wótjězdźe ze Swětego kraja jo Israel był wótzawrěty COVID 19 a napšawow strowotniskego 
ministaŕstwa dla. Ale rowno w tom casu su wobźělniki dožywili wšednje wjelicnu pomoc a zmakanja 
z wěry, wót cógož wětšy źěl se emocionalnje žywy hyšći až do źinsajšnego. 

Jatšowny cas jo był wobśěžkowany z tym, až žedne namše dowólone byli njejsu. Prědny raz smy se 
wopytowali we wideowych prezentacijach, tak ako wót wikarowu Tobiasa Pawoła Jachmanna a 
Simona Klaasa na bałabnicu.2 Bałabnicu, 05.04.2020, su w Dešnje wuspiwali z wótstawkom tśi 
žeńske ze dweju familijowu stare serbske kjarliže. Howacej jo to było napšawdu śicho na drogach, 
a prědny raz smy mógali zacuwaś, kak gnujuce něga raz spiwanje jo bywało. Na śichy pětk jo 
faraŕka Huglarjowa se rozsuźiła, cytaś za wideo3 namšaŕske teksty w cełej dłujkosći a śěžkosći 
w cerkwjoma w Dešnje a Žylowje. Online prjatkowanje jo lěbda móžno było pótom. Pótakem su 
z dwěma muzikarjoma nagrawali spiw wót Gerharda Gundermanna „Ich mache meinen Frieden“, 
kenž zmóžnijo kradu hynakšy pśistup k temje, snaź teke za luźi, kótarež normalnje njepśidu śichy 
pětk na mšu. Wót tych su teke intensiwne reakcije pśišli. – Co by jatšy byli mimo pyšnych jajow? Ze 
spódobnym wulicowanim4 wó Serbojstwje a jatšownych jajach su barwili jaja pó starej tradiciji na 
farje w Dešnje. 

Tradicionelna jatšowna namša w Picnju z rozgłosowym wusćełanim njejo mógła se wótměś 
w zwuconej formje. Jo pótakem była nagrawana w Janšojcach, źož jo wustupił spiwaŕski duet 
z nowym spiwom „Ty wugłaźiś žwały” (K. Sprigodojc, I. Kśenka; piano: T. Šmit).5 Smy wopytali 
namakaś za kuždu njeźelu drugi pśistup: Nimsko–serbska nabóžnina6 na prědnu njeźelu pó jatšach 
(małe jatšy) jo była ze serbskeju basnju. Ako su pó zamknjenju korony dla w nalěśu namše zasej 
móžne byli, smy se zmakali w nejmjeńšej cerkwi cerkwinego wokrejsa, w Gołbinje, na kombinaciju 
prezencneje a online namše.7 Na tej nimsko–serbskej namšy 03.05.2020 su rědnje wuzněli nimske 
a serbske kjarliže. 

 

2  www.youtube.com/watch?v=dw5XNIGy71A&app=desktop  
3  www.youtube.com/watch?v=JZNwjQHzBFc&feature=youtu.be  
4  www.youtube.com/watch?v=QtpJDptYKio&feature=youtu.be 
5  www.youtube.com/watch?v=VZ5bVgeGJFY  
6  www.youtube.com/watch?v=sDPXogVznIs&feature=youtu.be  
7  www.youtube.com/watch?v=pQrWMTmzRvI&feature=youtu.be  

11.06.2020 jo pśišła chóśebuska studentska wósada ESG z fararjom Tušlinkom na woglěd do 
Dešna. Na pikniku we faŕskem zagroźe su zgónili wó wósebnosćach regiona, w kótaremž studěruju. 
W lěśe 2021 kśě na kuždy part zasej pśiś. 

Mimo swětkowneje namše, kótaraž tradicionelnje se swěśi jano w serbskej rěcy w Turjeju, jo teke 
nimsko–serbska namša z dupjenim 13.06.2020 w Mósće spomnjeśa gódna. 

Wažny datum za Dolnu Łužycu jo był 12.07.2020 z nimsko–serbskeju swěźeńskeju namšu 
w Barbuce pód gołym njebjom. Wóswěśili smy źaseślětny jubilej zwónowego torma, kenž nosy 
zwón dewastěrowaneje liškojskeje cerkwje. Sobu statkowało jo wósym serbskich jatšownych 
spiwaŕkow, nimske, serbske muzikarje a nimsko–serbska wejsańska młoźina ako rědowaŕ. 
Telewizija RBB jo rozpšawiła we wjacornych powěsćach „Brandenburg aktuell” wót tšojenja. 

We wětošojskej Serbskej cerkwi smy wobspomnjeli pód nawjedowanim fararja Kśenki ku dnju 
wótwórjonego pomnika 13.09.2020 75. pósmjertniny Benjamina Běgarja, togo slědnego 
serbskego fararja we Wětošowje. Rownocasne smy wóswěśili 15lětny jubilej Spěchowańskego 
towaristwa Serbsko–nimskeje dwójneje cerkwje. 

25.10.2020 jo se wótměło w Děsnje prědny Taizejowy wjacor. Pśewóźowana wót Hagena Weisego 
na keyborźe a Marije Theresije Schneider na wiolinje jo se wósada dała wobguslowaś pśez jadnore 
spiwy we wšakorakich rěcach. Wupyšnjona cerkwja jo wubarwiła wšo do śopłeje barwy. 
K prědnemu razoju su se Taizé-spiwy teke w serbskej rěcy spiwali. Wósebnje za to tšojenje su se  
žedne spiwy nowo pśestajili. Ako su zwóny šli, nichten njejo kśěł domoj hyś. Muzika jo dalej a dalej 
grała, a póžedanje luźi za bliskosću a zwězanosću jo było jasnje wucuś. 

Dppołny pśeglěd wšyknych wót źěłoweje kupki Serbska namša zorganizěrowane namše jo na 
internetnem boce www.serby-ekbo.de/aktualne/historijahistorie.html. Wósebnje wobspomnjeśa 
gódna jo namša w Ptačecach. Dr. Stefan Reichelt, kótaryž se teke angažěrujo w źěłowej kupce 
Serbska namša, jo krotki cas faraŕ we wósaźe Halštrowska hola. Serbsko–nimska drastwina namša, 
kótaruž wón dnja 27.09.2020 nawjedował, jo měła we wósaźe wjelgin dobry wótgłos, wósebnje 
z tym, až pó dłujkem  pśetergnjenju zasej serbska rěc jo w cerkwi wuzněła. 

Wjele wósadow w Dolnej Łužycy se 
napšašuju pla serbskeju 
dušepastyrjowu za pódpěru serbskich 
pśinoskow. Ale wónej stej rownocasnje 
wósadnej fararja, a jo śěžko, žycenja za 
serbskimi namšami dopołniś, dokulaž 
to zrownju wóznamjenijo, zastupnika za 
namšu w domacnej wósaźe namakaś. 
Teke cesnoamtske procowanja 
cłonkow źěłoweje kupki Serbska namša 
su wobgranicowane. Juž dłujko 
wobstoj pominanje Spěchowańskego 
towaristwa za serbsku rěc w cerkwi z. t. 
na pówušenje późěla faraŕskego 
městna za serbske dušepastyŕstwo. 
Wobzamknjenje zgromaźiny cłonkow 
Spěchowańskego towaristwa kóńc lěta 
2019 jo to wobkšuśiło. Wušej togo by 
było pomocliwje, dalšnych  lektorow 
dobydnuś. 

Rowno w casu pandemije stej tema 
zakopowanje a jogo serbski kontekst 
dobyłej ceło nowy wuznam. Faraŕ 
Kśenka rozpšawijo, až 14 Serbow, to 
groni wósobow, kenž su byli 
zakórjenjone w serbskej kulturje, jo 
w lěśe 2020 w jogo dušepastyŕskem 
wobceŕku wumrěło. Jano na jadnom 
zakopowanju su zawóstajone serbski 
kjarliž žycyli („Ja cu hyś”), a to jano pó 
wuraznem wuskoboźenju wót fararja 
Kśenki. Su cwiblowali, lěc luźe sobu 
spiwaju. Ale w cełej intensiśe rituala 

z pśizamkujuceju jězu (njeglědajucy na koronu), w emocionalnosći z bejnym wušparanim a lutym 
pśełapjenim pśi žywjenjoběgu a prjatkowanju jo se „ta stara serbska póbóžnosć” zaswěśiła (ako jo 
stary Wilem Franow něga njewólnje ale wutrjefnje sformulěrował). 

Rozpšawa w Nowem casniku wó Taizé-namšu 

Jadno zakopowanje (Měto Pernak, ∗ 17.03.1938, † 08.12.2019) jo se wótměło pśewažece ze 
serbskim swěźenim. To zakopowanje stej lubosnje pśewjadłej 09.01.2020 fararja na wuměńku 
Helmut Hupac (Prjawoz) a Cyril Pjech (Barliń) w Dahlemje. Młode muzikarje z Łužyce a wjele 
cłonkow Serbskeje wósady su se wobźělili a mógali familiji trošt daś.  

Tradicionelne, pó serbskem zacuśu „pšawne“ zakopowanje pó cerkwinskemu ritualu, z kazanim 
wšyknych, teke nejdalšnjejšych pśiswójźbnych, susedow, pśijaśelow a kolegow z pśizamkujuceju  
gósćinu z fararjom a wšyknymi, njejo móžne było w lěśe 2020 a z bólosću felowało. Wažne pólo za 
dušepastyŕske źěło jo se how pokazało. Wótergi kjarliž na spominanje w ramiku źěkowanja na mšy 
z wjele namšarjami tyźenja pózdźej jo pomogało. 

 

2. Źěło ze źiśimi, młodostnymi a familijami 

Na wulěśe z konfirmandami 13.–15.03.2020 do Ochranowa/Herrnhut su teke zešywk z dwěma 
serbskima spiwoma sobu wzeli. Wóni su  „Comy stanuś” rowno tak rady na serbski spiwali ako 
Zinzendorfowy „Jesu, geh voran“ w pśełožku Kita Šwjele: „Jezu źi prědk nas“. Kak wjele Serbow su 
se w pśigótowanju konfirmandow wobźělili, jo pšawidłownje prědne pšašanje medijow. To ga ta 
wěc jo! Chto jo nimski, chto serbski? Sam wót sebje njeby nichten snaź se njepokazał. Abo, jo 
móžno, až ten jaden wuknik Dolnoserbskego gymnaziuma? Ale, ako jo se pšašało, chto ten tekst 
móžo sobu cytaś, jo se pokazało 10 wót 15 młodostnych. Wóni su chójźili skóro wšykne we 
wobłuku projekta WITAJ na rewitalizaciju serbskeje rěcy na zakładnu šulu. Tśi abo styri su spěšnje 
na to pokazali, až na gymnaziumje abo wušej šuli wěcej žednu serbšćinu njamaju. – Wobej 
nawjedowaŕce teama (kśesćijański 
angažěrowanej młodej maśeri z Janšojc a 
Mósta) stej radej sobu spiwałej, lěcrownož 
stej pódšmarnułej, až žednu serbsku rěc 
wěcej njawumějotej. Trend wóttwarjenja 
dalej dawaneje rěcneje kultury jo śěžko 
wuźaržowaś.  

Wopisma górjejbranja a gronka na 
górjejbranje w serbskej rěcy, ako w lěśe 
2019? W Drjejcach jo, w Janšojcach tenraz 
lubjej nic. Nikogo se njenuka. Nanejmjenjej 
ten młody muzikaŕ a wobźělnik wulěta 
konfirmandow w lěśe 2020 Tim Šmit 

Rozgranjaŕske koło Nowa namša 

(wuknik Dolnoserbskego gymnazija) jo dostał mócny duchny póstark za swóje wukubłanje. 
Dobrowólne namakanje a zwězanje nabóžniny a kultury trajnje statkujo. W běgu lěta 2020 jo se ten 
młody organist z Mósta wobźělił w młogich serbskich namšach a sam serbsko–nimsku nabóžninu 
w casu pśichoda zorganizěrował.8 

03.09.2020 smy kazali młodym luźam na rozgrono „Nowa namša” do faraŕskego gumna w Dešnje. 
Na zmakanjach źěłoweje kupki Serbska namša móžomy źiwajucy zawupytnuś, kak wjele idejow 
dajo – žni su wjelike, licba pomocnikow jo mała. Ta ideja „Nowa namša” jo dejała dojśpiś, až wěcej 
młodych luźi se za serbske wósadne žywjenje zajmujo. Snadny zachopjeńk z krejzom pó styrich jo 
cynjony. W pśiducem lěśe jo kóńc tyźenja „WITAJ” za serbske młode familije w Dešnje pśedwiźony. 
Gaž Bog co, z togo něco wurosćo! 

W spěchowanju dorosta musymy teke glědaś na situaciju w šulach. Pśedsedaŕstwo 
Spěchowańskego towaristwa jo napisało w lěśe 2019 zjawny list, w kótaremž jo sformulěrowane 
njespódobanje dla aktualneje situacije dolnoserbskeje rěcy, wósebnje w šulach. Až doněnta 
njejsmy dostali wótegrono wót zagronitych. Toś pśedsedaŕstwo jo se znowa ze zjawnym listom na 
bramborske kubłańske ministaŕstwo wobrośiło a pominało z raznosću zwopšawdnjenje naraźonych 
napšawow. 

 

3. Medijowe źěło a publikacije 

Pšawidłowne nabóžniny w rozgłosu RBB a Bóže słowo w Nowem casniku su procowarje źěłoweje 
kupki Serbska namša teke w lěśe 2020 pilnje dalej wjadli. Jo wjelgin zwjaselece, až nowe aktery su 
se pśinamakali, wósebnje teke młode luźe. Žycenje serbskeje redakcije RBB, pśi planowanem 
rozšyrjenju programa, teke rozšyrjaś prezencu serbskich kśesćijanow, buźo jano móžno z dalšnymi 
sobustatkujucymi.  

Serbsko–nimski plakat z gronkom lěta 2021 „Ja wěrim, pomogaj mójej njewěrje.” (Mk 9,24) jo wšuźi 
we Łužycy namakał wjeliki zajm. Na wuprobowanu wašnju smy pókšacowali w zgromadnem źěle 
z Ludowym nakładnistwom Domowina z wudaśim Ochranojskich gronkow w dolnoserbskej rěcy 
(„Bóže słowo na kuždy źeń”). W lěśe 2020 su wujšli styri wudaśa Nowego wósadnika. Wósebnje 
wobspomnjeśa gódne jo nimske wudaśe Nowego wósadnika z titelom „Kśiwda a naźeja: 
K stawiznam dolnoserbskich ewangelskich kśesćijanow w 20. stolěśu”. Zešywk kśě wótegrono daś 
na pšašanje, ceje su Serby Dolneje Łužyce, kak stoj z jich wěru a cogodla jo źinsajšna narodna a 
rěcna situacija taka, ako jo. 

 

8  www.youtube.com/watch?v=xTwUWC6mh68&feature=youtu.be  

Internetna prezenca www.serby-ekbo.de aktiwitow serbskich kśesćijanow w EKBO jo se rozšyrjała. 
Wósebnje wažne jo prezentacija serbskich online-namšow, kenž se zestajijo pód adresu  
www.serby-ekbo.de/serbska-namsa/serbske-namse-online.html. 

Pšawidłownje se wózjawiju pśinoski wó cerkwinem žywjenju w Dolnej Łužycy w górnoserbskem 
casopisu Pomhaj Bóh Serbskego ewangelskego towaristwa. Serbska Pratyja wopśimjejo kužde lěto 
wobšyrny cerkwiny źěl, kótaregož redakciske wobstaranje wótněnta Bernd Pittkunings pśewzejo. 

 

4. Organizatoriske a towaristwowe źěło 

Wšykne sobustatkujuce źěłoweje kupki Serbska namša a Spěchowańskego towaristwa su se 
wobjadne, až jaden z nejzwažnjejšych nadawkow jo woplěwanje, zdźaržanje a wóžywjenje 
serbskeje rěcy, ako jo južo w mjenju Spěchowańskego towaristwa wustajone. To njestoj jano na 
papjerje, ale wustaja našo praktiske źěło. Rowno w lěśe pandemije 2020 jo se wopokazało, až 
Serbska wósada jo wjelgin wažny rěcny rum. „Źo howacej jo serbska rěc słuchaś? W cerkwi, som 
měł serbske górjejbranje. Janšojski faraŕ Kśenka jo to pódpěrował. Mója starša źowka jo měła 
serbske górjejbranje, hyšći w Slěpem. Ako Ingolf Kśenka jo se dla serbskego górjejbranja syna na 
nas wobrośił, som cuła: Něnto som pšawje doma w Janšojcach. Klaudia Sch.”, tak zni citat 
z Nowego casnika z dnja 18.06.2020. 

Pšawidłowne źěło gremijow jo było wobśěžke w lěśe 2020 wobgranicowanjow pandemije dla. 
Zgromaźina cłonkow Spěchowańskego towaristwa za serbsku rěc w cerkwi z. t., kótaraž se wótmějo 
pó turnusu na pśedwjacoru prědnego adwenta, smy bóžko musali wótgroniś. Naplanowane jo było, 
z tym zmakanim zjawnje pśedstajiś Serbske wósadne zmakanišćo z běrowom, biblioteku a  
schadowaŕnju we Chmjelowje pódla tamneje Zinzendorfoweje cerkwje. 

Sedym pósejźenjow pśedsedaŕstwa Spěchowańskego towaristwa a styri zejźenja źěłoweje kupki 
Serbska namša jo se wótměło w lěśe 2020, slědne južo w Serbskem zmakanišću. Wažnej zmakani 
stej byłej z wjednikom Centruma za dialog a pśeměnjenje, fararjom Matthiasom Scheufelom, a 
z promštom chóśebuskego cerkwinego wokrejsa, Georgom Thimmom, na wótgłosowanje źěła. 
Spěchowańske towaristwo a kupka Serbska namša woplěwatej wuske kontakty k wušej 
promštowce Therese Rineckerowej.  

Serbske duchowne Dolneje Łužyce su se wobźělili 19.05.2020 w Rakecach na serbskej prjatkaŕskej 
konferency. Serbska rada ewangelskeje cerkwje jo se dwójce schadowała w lěśe 2020 z aktiwnym 
wobźělenim zastupnikow Serbskeje wósady Dolneje Łužyce, pśi comž jo se pósejźenje 10.11.2020 
jano online wótměło. W lěśe 2020 jo se pókładnik Spěchowańskego towaristwa za serbsku rěc 

w cerkwi z. t., Frank Matijašk, do rozdawaŕskego wuběrka kooptěrował. Faraŕka Katharina 
Huglarjowa jo se 27.02.2020 wobźěliła na pósejźenju synodowego wuběrka za nastupnosći 
Serbow we Wórjejcach. Serbskej dušepastyrja a pśedsedaŕ Spěchowańskego towaristwa planuju 
pšawidłowne wuměny naglědow. Bóžko jo jano jadno wósobinske zmakanje pód wuměnjami 
pandemije móžno było w lěśe 2020. 

Zarědowanja ze Šulu za dolnoserbsku rěc a kulturu 
w Chóśebuzu su dalej šli. To nastupa rěcny kurs 
„serbšćina za cerkwjeńcow” dr. Christiany Pinikoweje, 
kenž mamy wót lěta 2013 a jo se wótměł dwa raza 
w lěśe 2020.  Mimo wjele drugich jo se wobźělił wikar 
Tobias P. Jachmann na tych kursach a na tyźeńskem 
kurse rěcneje šule. Pśez jogo źěłabnosć w dešańskej 
wósaźe wón jo se wopóznał ze Serbskeju wósadu a jo 
aktiwnje na źěle kupki Serbska namša wobźělony. Pó 
prědnych pśinoskach k jatšam jo była jogo prědna samostatna serbska namša ta gódowna 
w chóśebuskej Serbskej cerkwi, kótaraž jo była online nagrawana pód kšutymi napšawami korony 
dla.9 

Wjelike pśipóznaśe stej namakałej dwě serbskej Bibliskej kole (jadno jo musało w nalěśe wupadnuś 
korony dla), we kótarymaž jo dr. Hartmut S. Leipner pśisłowne wobroty z Biblije pśedstajił. 
Wupadnuś jo musała pandemije dla naplanowana dwójorěcna namša w Lübelnje (Wendland), 
kótaruž Spěchowańske towaristwo jo južo z tśirěcnym paramentom a z póstrowymi kórtami 
z Wóścenasom w tśich rěcach pśigótowało. 

Woplěwanje kontaktow k serbskim bratšam we wěrje Lutherskeje ewangelskeje krajneje cerkwje 
w Sakskej a k Serbskemu ewangelskemu towaristwoju z. t. jo nam wažne. Pśedsedaŕ 
Spěchowańskego towaristwa za serbsku rěc w cerkwi z. t. se pšawidłownje wobźělijo na 
pósejźenjach serbskego wósadnego zwězka. Cłonki pśedsedaŕstwa Spěchowańskego towaristwa 
su pódla byli na swětocnem rozžognowanju ze serbskim superintendentom Janom Malinkom 
w Budyšynje a na zapokazanju nowego superintendenta Christopha Rummela. Zgromadny 
ewangelski cerkwiny a domowniski źeń we Wórjejcach jo był dla pandemije wobgranicowany na 
swětocnu namšu z Bóžym blidom, źož jo prjatkowała faraŕka Jadwiga Malinkowa ze Slěpego. 
Krotke zejźenje we faŕskem gumnje jo dobru serbsku zwězanosć widobnu cyniła. 

zestajone wót Hartmuta S. Leipnera 

 

9  www.youtube.com/watch?v=DocTPQKx0ks&feature=youtu.be   


